
Гурав. Хуулийн төслөөс үр нөлөөг үнэлэх хэсгийг тогтоосон байдал  

Дөрөв.Урьдчилан сонгосон шалгуур үзүүлэлтэд тохирох шалгах хэрэгслийн дагуу хуулийн төслийн үр нөлөөг үнэлсэн байдал

1. Зорилгод хүрэх байдал
2. Практикт хэрэгжих боломж
3. Ойлгомжтой байдал 
4. Харилцан уялдаа
5. Зардал 	

Тав.Үр дүнг үнэлж, зөвлөмж өгсөн байдал
НЭГ. ЕРӨНХИЙ ЗҮЙЛ
	“Нийгмийн даатгалын сангаас олгох тэтгэмжийн тухай" хуулийн төсөл нь Хууль тогтоомжийн тухай хуулийн 22 дугаар зүйлийн 22.1.3-т заасан хуулийн төслийн шинэчилсэн найруулгын төрлөөр боловсруулагдсан бөгөөд мөн хуулийн 17 дугаар зүйлд заасны дагуу хуулийн төсөлд дүн шинжилгээ хийх, үр нөлөөг тооцож, давхардал, хийдэл, зөрчлийг арилгах, хуулийн зүйл заалтыг ойлгомжтой, хэрэгжих боломжтой байдлаар боловсруулах зорилгоор хуулийн төслийн үр нөлөөг үнэлэх судалгааг хийж гүйцэтгэлээ.
Хуулийн төслийн үр нөлөөг үнэлэх судалгааг  Засгийн газрын 2016 оны 59 дүгээр тогтоолын 3 дугаар хавсралтаар баталсан “Хуулийн төслийн үр нөлөө тооцох аргачлал”[footnoteRef:1]-д  заасны дагуу дараах  үе шаттайгаар бэлтгэсэн болно. [1: Засгийн газрын 2016 оны 59 дүгээр тогтоолын 3 дугаар хавсралт] 


1. Шалгуур үзүүлэлтийг сонгох;
2. Хуулийн төслөөс үр нөлөө тооцох хэсгийг тогтоох;
3. Урьдчилан сонгосон шалгуур үзүүлэлтэд тохирох шалгах хэрэгслийн дагуу үр нөлөөг тооцох;
4. Үр дүнг үнэлэх, зөвлөмж өгөх.
ХОЁР. ХУУЛИЙН ТӨСЛИЙН ҮР НӨЛӨӨГ  ҮНЭЛЭХ  ШАЛГУУР ҮЗҮҮЛЭЛТ
	Үнэлгээний судалгааг хийж гүйцэтгэхдээ хуулийн төслийн зорилго, хамрах хүрээ, зохицуулах асуудлуудтай уялдуулан, аргачлалд заасны дагуу дараах 5 шалгуур үзүүлэлтийг сонголоо. Үүнд:

1. Зорилгод хүрэх байдал 			
2. Практикт хэрэгжих боломж
3. Ойлгомжтой байдал 
4. Харилцан уялдаа
5. Зардал					 
		
“Зорилгод хүрэх байдал” гэсэн шалгуур үзүүлэлтийн хүрээнд Нийгмийн даатгалын сангаас олгох тэтгэмжийн тухай хуулийн төсөл (Цаашид “Хуулийн төсөл” гэх)-ийн  зохицуулалт нь хуулийн төслийн үзэл баримтлалд болон хуулийн төслийг боловсруулах болсон үндэслэл, шаардлагад нийцсэн эсэх, мөн хуулийн төсөлд тусгасан заалт, зохицуулалтууд нь хуулийн төслийг зорилгод хүрэх боломжтой эсэхэд үнэлгээ хийхийг зорьсон юм.  
Энэхүү үнэлгээг хийхдээ хуулийн төслийн үзэл баримтлалтай танилцаж, хуулийн төсөл боловсруулах болсон үндэслэл, шаардлага, хуулийн төслийн зорилго болон зорилгод хүрэхэд чиглэгдсэн, мөн түүнийг тодорхой илэрхийлж чадахуйц арга хэмжээ, зохицуулалтыг сонгож авсан болно.

“Практикт хэрэгжих боломж” гэсэн шалгуур үзүүлэлтийн хүрээнд хуулийн төсөлд тусгасан дараах зохицуулалтууд нь практикт хэрэгжих боломжийг шалгахаар сонгож авав. Үүнд: 
· Хуулийн төслийн 9.3-т ажилгүйдлийн даатгалын тэтгэмж авах эрхтэй даатгуулагчийг хүүхдээ асрах чөлөө авахаас өмнө хангасан даатгуулагч эхийг хүүхдээ асрах чөлөөтэй байх хугацаанд, эсхүл ажилдаа ороод 9 сар хүрээгүй байх хугацаанд ажил олгогч нь татан буугдсан, дампуурсан бол түүнд ажилгүйдлийн тэтгэмж олгохоор зохицуулсан нь  тэтгэмжийн даатгалын санд санхүүгийн нэмэлт ачаалал үүсгэх эсэхийг үнэлэх; 
· Хуулийн төслийн 4.1-д даатгуулагчид хөдөлмөрийн чадвар түр алдсаны тэтгэмж тооцох шимтгэл төлбөл зохих хугацаа, тэтгэмж бодох хувь хэмжээнд өөрчлөлт оруулсан, мөн хуулийн төслийн 7.1-д ихэр хүүхэд төрүүлсэн бол 140 хоногийн хугацаанд тэтгэмж олгохоор тус тус заасан зохицуулалт нь тэтгэмжийн даатгалын санд санхүүгийн нэмэлт ачаалал үүсгэх эсэхийг үнэлэх; 
· Хуулийн төслийн 10.1-д заасан ажилгүйдлийн тэтгэмжийг тооцох хувь хэмжээг нэмэгдүүлсэн нь ажилгүйдлийн даатгалын санд нэмэлт зардал гарах эсэхийг үнэлэх;
· “Ойлгомжтой байдал” гэсэн шалгуур үзүүлэлтийг хуулийн төсөл нь хуулийн төслийн шинэчилсэн найруулгын төсөл тул хуулийг хэрэглэх, хэрэгжүүлэх субьектэд ойлгомжтой, салаа утгагүй байх, хуулийн төсөлд тусгасан зүйл, заалтууд нь найруулгын хувьд ойлгомжтой, логик дараалалтай боловсруулсан эсэхийг Хууль тогтоомжийн тухай хууль, Хууль тогтоомжийн төсөл боловсруулах аргачлалд заасан шаардлагыг хангасан эсэхийг  хянах байдлаар үнэлгээг хийхээр сонголоо. 
· “Харилцан уялдаа” шалгуур үзүүлэлтийн хүрээнд хуулийн төслийг бүхэлд нь Үндсэн хууль холбогдох бусад хуульд нийцсэн эсэхийг аргачлалд заасны дагуу үнэлэх
· “Зардал” гэсэн шалгуур үзүүлэлтийн хүрээнд хуулийн төсөлд тэтгэмж тооцох хоног, хувь хэмжээг нэмэгдүүлсэн зэрэг зохицуулалттай холбогдон гарах тооцоолол хийх мөн “Хууль тогтоомжийг хэрэгжүүлэхтэй холбогдон гарах зардлын тооцоог хийх аргачлал”-ын дагуу тооцохоор энэхүү шалгуур үзүүлэлтийг сонгов.
ГУРАВ. ХУУЛИЙН ТӨСЛӨӨС ҮР НӨЛӨӨГ ҮНЭЛЭХ  ХЭСГИЙГ ТОГТООСОН БАЙДАЛ
“Зорилгод хүрэх байдал” гэсэн шалгуур үзүүлэлтийн хүрээнд:

Хуулийн төслийн зорилго, зорилт, зохицуулалтууд нь хуулийн төслийн үзэл баримтлалд тусгасан үндэслэл, хэрэгцээ шаардлагад нийцэж байгаа эсэхэд харьцуулах байдлаар дүн шинжилгээ хийлээ.

Хуулийн төсөл нь даатгуулагчид тэтгэмжийн болон ажилгүйдлийн даатгалын сангаас олгох тэтгэмжийн төрөл, хэмжээ, түүнийг олгох нөхцөл шалгуур, хугацаа болон ажил олгогчид шимтгэлийн хөнгөлөлт үзүүлэх зорилгоор дараах гол зорилтуудыг дэвшүүлсэн байна. Үүнд: 

1. Нийгмийн даатгалын сангаас олгож буй богино хугацааны тэтгэмжийг тогтоох, олгох, хяналт тавих зэрэг харилцааг нэг хуулиар зохицуулах, эрх бүхий байгууллагын баталсан журмаар зохицуулж байгаа зарим харилцааг хуулийн төсөлд тусгах замаар иргэд, даатгуулагч, ажил олгогч, нийгмийн даатгалын байгууллага, байцаагчид хуулийг нэг мөр нэгдсэн ойлголттойгоор хэрэглэх, хэрэгжүүлэх боломжийг бүрдүүлэх;
2. Даатгуулагчийн хэрэгцээ шаардлагад нийцүүлэн даатгалын сангаас олгож буй тэтгэмжийн төрлийг оновчтой тогтоох;
3. Тэтгэмж тооцох хувь хэмжээг шимтгэл төлсөн хугацаанаас хамааруулан  нарийвчлан тооцох, хувь хэмжээг нэмэгдүүлэх; 
4. Даатгуулагчийг ажилгүй болохоос урьдчилан сэргийлэх, ажлын байранд нь тогтвор, суурьшилтай, тогтвортой ажиллуулах нөхцөлийг бүрдүүлэх, ажил олгогчид шимтгэлийн хөнгөлөлт үзүүлэх харилцааг зохицуулах; 
5. Дэлхий дахинаа коронавирус цар тахал дэгдэх нөхцөл байдалд ажил олгогч, даатгуулагчид богино хугацааны тэтгэмж олгох эрх зүйн зохицуулалт байхгүй, мөн сангийн хөрөнгийг хуульд зааснаас бусад зүйлд зарцуулах боломжгүй байдлаас болж шуурхай арга хэмжээ авахад хүндрэл үүсч байсан тул улс орныг хамарсан эдийн засгийн хүндрэлийн улмаас нийт аж ахуйн нэгж, байгууллагын үйл ажиллагаа доголдож, олонх аж ахуйн нэгж байгууллагад санхүүгийн хүндрэл үүсэх үед тодорхой дэмжлэг үзүүлэх нөхцөлийг бүрдүүлэх.
Дээр дурдсан зорилтуудыг хангах чиглэлээр тодорхой зохицуулалтыг хуулийн төсөлд тусгасан байдлыг шалгаж үнэлэхэд:

Зорилт 1. Нийгмийн даатгалын сангаас олгож буй богино хугацааны тэтгэмжийг тогтоох, олгох, хяналт тавих зэрэг харилцааг нэг хуулиар зохицуулах, эрх бүхий байгууллагын баталсан журмаар зохицуулж байгаа зарим харилцааг хуулийн төсөлд тусгах замаар иргэд, даатгуулагч, ажил олгогч, нийгмийн даатгалын байгууллага, байцаагчид хуулийг нэг мөр нэгдсэн ойлголттойгоор хэрэглэх, хэрэгжүүлэх боломжийг бүрдүүлэх талаар:
 Нийгмийн даатгалын сангаас олгох тэтгэвэр, тэтгэмжийн тухай хууль болон Нийгмийн даатгалын сангаас олгох ажилгүйдлийн тухай одоогийн хүчин төгөлдөр мөрдөж буй хуулийн тэтгэмжийн даатгалын харилцааг зохицуулсан заалтыг Нийгмийн даатгалын сангаас олгох тэтгэмжийн хуулийн төсөлд нэгтгэн тусгаж найруулсан.  
Даатгуулагчид тэтгэмжийн болон ажилгүйдлийн даатгалын сангаас олгох тэтгэмжийн төрөл, хэмжээ, түүнийг олгох нөхцөл шалгуур, хугацааг тодорхойлох, даатгуулагчийг ажилгүй болохоос урьдчилан сэргийлэх, тогтвортой ажлын байрыг нэмэгдүүлэх зорилгоор ажил олгогчид, шимтгэлийн хөнгөлөлт үзүүлэхтэй холбогдсон харилцааг зохицуулахаар хуулийн төсөлд хэрхэн тусгасанд үнэлгээ хийхээр сонгосон болно.  
 Зорилт 2.Даатгуулагчийн хэрэгцээ шаардлагад нийцүүлэн даатгалын сангаас олгож буй тэтгэмжийн төрлийг оновчтой тогтоох талаар:

Ажилгүйдлийн даатгалын сангаас 2013-2019 онд нийт 116.6 мянган даатгуулагч ажилгүйдлийн тэтгэмж авсан бөгөөд тэтгэмж авагчийн тоо жилээс жилд нэмэгдэж байна. Харин дээрх онуудад тэтгэмж авсан даатгуулагчаас мэргэжил олгох давтан сургалтад 22 даатгуулагч хамрагдсан нь мэргэжил олгох давтан сургалтын хөтөлбөр хөдөлмөрийн зах зээлийн эрэлт, хэрэгцээнд нийцээгүй, сангаас санхүүжүүлэх сургалтын төлбөрийн хэмжээ нь харьцангуй бага, оновчгүй байна.

Иймд иргэдийг хөдөлмөрт бэлтгэх, хөдөлмөр эрхлэлтийг дэмжих хөтөлбөр, богино хугацааны мэргэжил олгох сургалтад хамруулах нь зүйтэй юм. Түүнчлэн хөдөлмөрийн зах зээлийн эрэлтэд нийцсэн чадавхитай ажилтан бэлтгэх сургалтын хөтөлбөрийг боловсруулах, даатгуулагчийг ажилгүй болохоос урьдчилан сэргийлэх, ажлын байранд нь тогтвор, суурьшилтай, урт хугацаанд ажиллуулах нөхцөлийг бүрдүүлэх, ажил олгогчид дэмжлэг үзүүлэх харилцааг хуульчлах шаардлагатай байгаа тул хуулийн төсөлд хэрхэн тусгасанд үнэлгээ хийхээр сонгосон болно.

Зорилт 3.Тэтгэмж тооцох хувь хэмжээг шимтгэл төлсөн хугацаанаас хамааруулан нарийвчлан тооцох болон хувь хэмжээг нэмэгдүүлэх талаар:

Олон Улсын Хөдөлмөрийн байгууллагаас баталсан Нийгмийн хамгааллын доод хэм хэмжээний тухай 1952 оны 102 дугаар конвенцид иргэнд олгох тэтгэвэр, тэтгэмжийн доод хэмжээ нь түүний авч байсан хөдөлмөрийн хөлс, түүнтэй адилтгах орлогын 50 хувиас багагүй байхаар заасан. Энэхүү конвенцийн шаардлага, зөвлөмжид нийцүүлэн тэтгэмж бодох хувь хэмжээг нэмэгдүүлэх шаардлагатай байгаа тул ийнхүү хуулийн төслийн 4.1 дэх  10.1 дэх хэсгүүдэд үнэлгээ хийхээр сонгож авлаа.

	Зорилт 4. Даатгуулагчийг ажилгүй болохоос урьдчилан сэргийлэх, ажлын байранд нь тогтвор, суурьшилтай, урт хугацаанд ажиллуулах нөхцөлийг бүрдүүлэх, ажил олгогчид хөнгөлөлт үзүүлэх харилцааг зохицуулах талаар:
	Ажилгүйдлийн даатгалын сангаас 2016 онд 23.2 мянга, 2017 онд 21.1 мянга, 2018 онд 21.4 мянга, 2019 онд 23.0 мянга, 2020 онд 21.4 мянган даатгуулагч тус тус тэтгэмж авчээ. Энэ нь сүүлийн жилүүдийн эдийн засгийн хүндрэл, хямралаас улбаатай аж ахуйн нэгж  байгууллагын төлбөрийн чадвар  муудаж, ажлын байрны цомхтгол хийх, орон тоогоо цөөрүүлэх бодлого баримталж байгаагаас шалтгаалж байна. 

 	Иймд даатгуулагчийг ажилгүй болохоос урьдчилан сэргийлэх, ажлын байранд нь тогтвор, суурьшилтай, урт хугацаанд ажиллуулах нөхцөлийг бүрдүүлэх харилцааг зохицуулсан “шимтгэлийн хөнгөлөлт” гэсэн хуулийн төслийн 13 дугаар зүйлийг сонгосон болно.

Зорилт 5.Дэлхий дахинаа коронавирус цар тахал дэгдэх нөхцөл байдалд ажил олгогч, даатгуулагчид богино хугацааны тэтгэмж олгох эрх зүйн зохицуулалт байхгүй, мөн сангийн хөрөнгийг хуульд зааснаас бусад зүйлд зарцуулах боломжгүй байдлаас болж шуурхай арга хэмжээ авахад хүндрэл үүсч байсан тул улс орныг хамарсан эдийн засгийн хүндрэлийн улмаас нийт аж ахуйн нэгж, байгууллагын үйл ажиллагаа доголдож, олонх аж ахуйн нэгж байгууллагад санхүүгийн хүндрэл үүсэх үед тодорхой дэмжлэг үзүүлэх нөхцөлийг бүрдүүлэх талаар;

Шимтгэл төлөгч аж ахуйн нэгж байгууллагын үйл ажиллагаа доголдож, үйлдвэрлэл борлуулалтын хэмжээ буурах, үйлчилгээний хүрээ хязгаарлагдах, орон тоогоо цомхотгох зэрэг эрсдэл тохиолдсон үед нийгмийн даатгалын сангаас дэмжлэг, хөнгөлөлт үзүүлэх нь даатгалын үндсэн зарчим, даатгуулагчийн эрх ашгийг хамгаалах, нийгмийн баталгааг хангах зорилтод нийцэж байна.

Монгол Улсын Засгийн газраас дэлхий улс орнуудад тархаад байгаа короновируст халдвар (Ковид-19) цар тахлын улмаас үүссэн сорилт бэрхшээлийг шийдвэрлэхийн тулд  цар тахлын эсрэг хариу арга хэмжээг эрчимжүүлэх, урьдчилан сэргийлэх, улс орны хэмжээнд “Гамшгаас хамгаалах бүх нийтийн бэлэн байдал”-ын зэрэгт шилжүүлсэн хугацаанд ажил олгогч, иргэдийн ажлын байрыг хадгалах, хамгаалах, цалин хөлс, орлогыг бууруулахгүй байх, нийгмийн хамгааллын асуудлыг шийдвэрлэх зэрэг арга хэмжээг авч байна. Үүнд: Нийгмийн даатгалын шимтгэлээс чөлөөлөх, ажилгүйдлийн даатгалын сангаас дэмжлэг үзүүлэх тухай, Нийгмийн даатгалын шимтгэл төлөгчийг торгох шийтгэл, алдангиас чөлөөлөх тухай хуулийг Улсын Их Хурлын чуулганы 2020 оны 04 дүгээр сарын 09-ний өдрийн хуралдаанаар тус тус баталсан.

Энэхүү хуулийн хүрээнд 2021 оны 03 дугаар сарын байдлаар 37.2 мянган аж ахуйн нэгж, байгууллага шимтгэл чөлөөлөлтөд хамрагдаж, нийт 496.2 мянган даатгуулагчийг 789.1 тэрбум төгрөгийн шимтгэлээс чөлөөлсөн. 	Comment by User: Тоо мэдээллийн хугацаа, тоог шинэчлэх

Мөн үйл ажиллагааг нь зогсоосон аж ахуйн нэгжийн ажиллагсдад 2020 оны 4, 5, 6 сард ажилтан тус бүрд 200 000 төгрөгийн дэмжлэг үзүүлж ажилгүйдлийн даатгалын сангаас 7.3 мянган ажил олгогчийн 80.9 мянган даатгуулагчдад 44.2 тэрбум төгрөгийг олгосон. Төрөөс шимтгэлийн чөлөөлөлт, хөнгөлөлтийг аж ахуйн нэгж, даатгуулагчид үзүүлснээр ажил олгогчид санхүүгийн хувьд дэмжлэг болох, ажлын байр хадгалагдаж, хамгаалагдах, даатгуулагчийн шимтгэл төлсөн хугацаа тасрахгүй байх, улмаар Нийгмийн даатгалын сангаас тэтгэвэр, тэтгэмж, төлбөр, зардал авах боломжийг бүрдүүлэх чухал ач холбогдолтой юм.

Нийгмийн даатгалын шимтгэл төлөгчийг торгох шийтгэл, алдангиас чөлөөлөх тухай хуулиар 2020 оны 2-12 дугаар сард Нийгмийн даатгалын тухай хуульд заасны дагуу нийгмийн даатгалын шимтгэл төлөлтийн тайлангаа үнэн зөв ногдуулж тайлагнасан боловч хуульд заасан хугацаанд нийгмийн даатгалын шимтгэлээ төлж чадаагүй ажил олгогчийг торгох шимтгэл, алдангиас чөлөөлөхөөр заасан. Уг хуулиар 10.1 мянган орчим аж ахуйн нэгж, байгууллага хамрагдаж 65.5 тэрбум төгрөгийн нийгмийн даатгалын шимтгэлийн торгууль, алдангиас чөлөөлөгдсөн.

Мөн Нийгмийн даатгалын шимтгэлээс чөлөөлөх, ажилгүйдлийн даатгалын сангаас дэмжлэг үзүүлэх тухай хуульд 2020 оны 8, 11 дүгээр саруудад нэмэлт оруулсан бөгөөд энэхүү хуулиар аж ахуйн нэгж, байгууллага, түүнд ажиллаж байгаа даатгуулагч, Монгол Улсын иргэний төлөх тэтгэмж, ажилгүйдэл болон үйлдвэрлэлийн осол, мэргэжлээс шалтгаалсан өвчний даатгалын шимтгэлийг 2020 оны 10 дугаар сарын 01-ний өдрөөс 2021 оны 07 дугаар сарын 01-ний өдрийг хүртэлх хугацаанд бүрэн чөлөөлөхөөр, тэтгэврийн даатгалын шимтгэлийг 2020 оны 10 дугаар сарын 01-ний өдрөөс 2021 оны 01 дүгээр сарын 01-ний өдрийг хүртэлх хугацаанд 3.5 хувиар, 2021 оны 01 дүгээр сарын 01-ний өдрөөс 2021 оны 07 дугаар сарын 01-ний өдрийг хүртэлх хугацаанд 1.0 хувиар тус тус чөлөөлөгдсөн.

Ийнхүү улс орныг хамарсан давагдашгүй хүчин зүйлийн улмаас шимтгэл төлөгч аж ахуйн нэгж байгууллагын эдийн засаг, санхүү, төлбөрийн чадвар муудаж, хэвийн үйл ажиллагаагаа явуулах боломжгүй үед ажил олгогч, даатгуулагчийг дэмжих агуулга бүхий хуулийн энэхүү зохицуулалтыг судалж үнэлэхийг зорьсон юм. 
ДӨРӨВ. УРЬДЧИЛАН СОНГОСОН ШАЛГУУР ҮЗҮҮЛЭЛТЭД ТОХИРОХ ШАЛГАХ ХЭРЭГСЛИЙН ДАГУУ ХУУЛИЙН ТӨСЛИЙН ҮР НӨЛӨӨГ ҮНЭЛСЭН БАЙДАЛ
Хуулийн төслийн үр нөлөөг үнэлэх шалгуур үзүүлэлтийг сонгож, үр нөлөөг үнэлэх хэсгийг тогтоосон тул тэдгээрт тохирох шалгах хэрэгслийг дараах байдлаар авч үзэв. 

	№
	Шалгуур үзүүлэлт
	Үр нөлөөг үнэлэх хэсэг
	Тохирох шалгах хэрэгсэл

	1
	Зорилгод хүрэх байдал
	Хуулийн төслийн холбогдох зохицуулалт
	Хуулийн төслийн үзэл баримтлалд дэвшүүлсэн зорилтыг хангасан эсэхэд  дүн шинжилгээ хийх, сонгосон  зохицуулалт, арга хэмжээ зорилгод хүрэх боломжтой эсэхийг тодорхойлох

	2
	Практикт хэрэгжих боломж
	Хуулийн төслийн 3 дугаар зүйл, 4.1, 4.2 дахь хэсэг, 5, 6, 7, 9, 10, 11, 13, 14, 16, 17  дугаар зүйл

	Хуулийг хэрэгжүүлэх  боломж, бололцоо (санхүү, хүний нөөц)  эсэхийг судалж  тодорхойлох

	3
	Ойлгомжтой байдал
	Хуулийн төсөл бүхэлдээ
	Хууль тогтоомжийн тухай хуулийн 29, 30 дугаар зүйлд заасан шаардлагыг хангасан эсэх, Хууль тогтоомжийн төсөл боловсруулах аргачлалд заасан шаардлагыг хангасан эсэхийг шалгах

	4
	Зардал
	Тэтгэмжийн болон ажилгүйдлийн даатгалын сангийн орлого, зарлагад  тооцоолол хийх, мөн “Хууль тогтоомжийг хэрэгжүүлэхтэй холбогдон гарах зардлын тооцоог хийх аргачлал”-ын дагуу тооцоо хийх
	а/ Тэтгэмжийн болон ажилгүйдлийн даатгалын сангаас олгох тэтгэмжийн хэмжээг нэмсэн зохицуулалттай холбогдон гарах тооцоолол хийх 
б/ Хууль тогтоомжийг хэрэгжүүлэхтэй холбогдон гарах үйл ажиллагааны зардлын тооцоо хийх /аргачлалын дагуу тусад нь хийх/

	5
	Харилцан уялдаа
	Бусад хуулиудтай нийцэл, давхардал
	Үндсэн хууль, бусад хуулиудтай   хуулийн төслийн уялдааг хангаж байгаа эсэхийг үнэлэх


 
	Дээрх урьдчилан сонгосон шалгуур үзүүлэлтэд тохирсон шалгах хэрэгслийн дагуу хуулийн төслийн үр нөлөөг дараах байдлаар үнэллээ.

1.“Зорилгод хүрэх байдал” шалгуур үзүүлэлтийн хүрээнд хийсэн үнэлгээ: 
Зорилт 1. Нийгмийн даатгалын сангаас олгож буй богино хугацааны тэтгэмжийг тогтоох, олгох, хяналт тавих зэрэг харилцааг нэг хуулиар зохицуулах, эрх бүхий байгууллагын баталсан журмаар зохицуулж байгаа зарим харилцааг хуулийн төсөлд тусгах замаар иргэд, даатгуулагч, ажил олгогч, нийгмийн даатгалын байгууллага, байцаагчид хуулийг нэг мөр нэгдсэн ойлголттойгоор хэрэглэх, хэрэгжүүлэх боломжийг бүрдүүлэхэд үнэлгээ хийсэн байдал:
 Хөдөлмөрийн чадвар түр алдсаны, жирэмсний болон амаржсаны, оршуулгын тэтгэмжийн тогтоох, олгох харилцааг Нийгмийн даатгалын сангаас олгох тэтгэвэр, тэтгэмжийн тухай хуулиар, ажилгүйдлийн тэтгэмжийн даатгалын  харилцааг Нийгмийн даатгалын сангаас олгох ажилгүйдлийн тэтгэмжийн тухай хуулиар тус тус зохицуулж байна.  
Энэхүү богино хугацааны тэтгэмжүүдийн харилцааг хоёр өөр хуулиар, харин даатгуулагчийн насан туршийн тэтгэврийн харилцааг зохицуулсан урт хугацааны даатгалын хуулийг тэтгэмжийн даатгалын хуультай нэгтгэн зохицуулж байгаа нь нэг талаас иргэд, даатгуулагч, ажил олгогчид ойлгомжгүй байдлыг үүсгэх, нөгөө талаас хуулийг хэрэгжүүлэхэд хүндрэл бэрхшээлийг бий болгож байна.

Богино хугацааны тэтгэмжийг тогтооход бүрдүүлэх баримт бичиг,  тэтгэмж авах эрх, тэтгэмж олгох хугацаа зэрэг нь бүх тэтгэмжийн төрөлд ижил, төстэй байдаг тул тэтгэмжийн харилцааг нэг хуулиар зохицуулах, мөн 24 жилийн өмнө баталсан одоогийн хуулийн нэр томьёо, зарим зүйл заалтыг бусад хуультай нийцүүлэн шинэчлэн найруулах шаардлага байна. 
Иймд хуулийн төсөлд Нийгмийн даатгалын сангаас олгох тэтгэвэр, тэтгэмжийн тухай хуульд заасан хөдөлмөрийн чадвар түр алдсаны, жирэмсний, амаржсаны, оршуулгын тэтгэмж болон Нийгмийн даатгалын сангаас олгох ажилгүйдлийн тухай хуулийн дагуу олгох ажилгүйдлийн тэтгэмжийг тогтоох, олгох, хяналт тавих зэрэг зохицуулалтыг  нэгтгэж, нэг хуулийн орчинд оруулсан байна. 
 Нийгмийн даатгалын сангаас олгох тэтгэмжийн тухай хуулийн 1 дүгээр зүйл. Хуулийн зорилт1.1. Энэ хуулийн зорилт нь тэтгэмжийн болон ажилгүйдлийн даатгалд шимтгэл төлсөн даатгуулагчид тэтгэмж олгох, эрх үүсэх нөхцөл, хэмжээ, хугацаа, ажлын байрыг тогтвортой хадгалсан ажил олгогчид шимтгэлийн хөнгөлөлт үзүүлэхтэй холбогдсон харилцааг зохицуулахад оршино.



Зорилт 2. Даатгуулагчийн хэрэгцээ шаардлагад нийцүүлэн даатгалын сангаас олгож буй тэтгэмжийн төрлийг оновчтой тогтоох талаар үнэлгээ хийсэн байдал:
Монгол Улсад тэтгэмжийн даатгалын шинэ тогтолцоог нэвтрүүлснээс хойших 20 гаруй жилийн хугацаанд эдийн засгийн идэвхтэй хүн амын 70 орчим хувь нь тэтгэмжийн даатгалд даатгуулж, тэтгэмжийн даатгалын сангаас давхардсан тоогоор 2.5 сая, ажилгүйдлийн даатгалын сангаас 252.0 мянга гаруй хүнд тэтгэмж, төлбөрийг олгосон байдаг. 
Даатгуулагчид тэтгэмжийн даатгалын сангаас хөдөлмөрийн чадвар түр алдсаны, жирэмсний болон амаржсаны тэтгэмж, оршуулгын, ажилгүйдлийн даатгалын сангаас ажилгүйдлийн тэтгэмж, сургалтын зардал олгож байна.
Иймд хуулийн төсөлд ажилгүйдлийн даатгалын сангаас даатгуулагчид олгох тэтгэмж, ажил олгогчид үзүүлэх шимтгэлийн хөнгөлөлтийн харилцааг уян хатан байдлаар зохицуулахаар тусгасан.
2 дугаар зүйл.Нийгмийн даатгалын сангаас олгох тэтгэмж, хөнгөлөлт
	2.1.Тэтгэмжийн даатгалын сангаас дараах тэтгэмжийг олгоно:
         2.1.1.хөдөлмөрийн чадвар түр алдсаны;
2.1.2.жирэмсний болон амаржсаны;
2.1.3.нас барсан даатгуулагчийн гэр бүлийн гишүүнд олгох.
2.2.Ажилгүйдлийн даатгалын сангаас дараах тэтгэмж, хөнгөлөлтийг олгоно:
2.2.1.ажилгүйдлийн тэтгэмж;
2.2.2.шимтгэлийн хөнгөлөлт.



Энэ нь даатгуулагчийн хэрэгцээ шаардлагад нийцсэн, улмаар даатгуулагчийг санхүүгийн эрсдэлээс хамгаалсан, мөн сангийн тогтвортой байдлыг хангах арга хэмжээ болсон байна

Зорилт 3. Тэтгэмж тооцох хувь хэмжээг шимтгэл төлсөн хугацаанаас хамааруулан нарийвчлан тооцох болон хувь хэмжээг нэмэгдүүлэх талаар үнэлгээ хийсэн байдал:
	Олон Улсын Хөдөлмөрийн байгууллагаас баталсан Нийгмийн хамгааллын доод хэм хэмжээний тухай 1952 оны 102 дугаар конвенцид иргэнд олгох тэтгэвэр, тэтгэмжийн доод хэмжээ нь түүний авч байсан хөдөлмөрийн хөлс, түүнтэй адилтгах орлогын 50 хувиас багагүй байхаар заасан. Энэхүү конвенцийн шаардлага, зөвлөмжид нийцүүлэн тэтгэмж бодох хувь хэмжээг нэмэгдүүлэх шаардлагатай байна. Уг шаардлагын хүрээнд хуулийн төслийн 4.1 дэх хэсэгт даатгуулагчид хөдөлмөрийн чадвар түр алдсаны тэтгэмж тооцох хувь хэмжээг шимтгэл төлсөн хугацаатай уялдуулан нарийвчлан тусгасан байна.

4 дүгээр зүйл. Хөдөлмөрийн чадвар түр алдсаны тэтгэмжийн хэмжээ

	4.1.Даатгуулагчид олгох хөдөлмөрийн чадвар түр алдсаны тэтгэмжийг түүний шимтгэл төлсөн хугацааг харгалзан хөдөлмөрийн чадвар алдахын өмнөх шимтгэл төлсөн сүүлийн дараалсан 3 сарын хөдөлмөрийн хөлс, түүнтэй адилтгах орлогын дунджаас доор дурдсан хэмжээгээр тооцно:

	Тэтгэмжийн даатгалын шимтгэл төлсөн хугацаа
/сараар/
	Тэтгэмж бодох хэмжээ 
/хувиар/

	3-60
	50

	61-120
	55

	121-180
	60

	181 ба түүнээс дээш
	75


Харин хуулийн төслийн 10.1 дэх хэсэгт ажилгүйдлийн тэтгэмжийг даатгуулагч 24-60 сар төлж ажилласан бол 50 хувиар тэтгэмжийг тооцохоор тусгасан байна. 
10 дугаар зүйл.Ажилгүйдлийн тэтгэмжийн хэмжээ

	10.1.Ажилгүйдлийн тэтгэмжийг даатгуулагчийн шимтгэл төлж ажилласан сүүлийн дараалсан 9 сарын хөдөлмөрийн хөлс, түүнтэй адилтгах орлогын дунджаас доор дурдсан хувь хэмжээгээр тооцож олгоно:

	Ажилгүйдлийн даатгалын шимтгэл төлж хугацаа /сараар/
	Тэтгэмж бодох хувь хэмжээ /хувиар/

	24-60
	50

	61-120
	55

	121-180
	60

	181 ба түүнээс дээш
	70



Эдгээр зохицуулалтууд нь зорилгоо хангаж чадахуйцаар тусгагдсан байна гэж үнэлж байна.

Зорилт 4. Даатгуулагчийг ажилгүй болохоос урьдчилан сэргийлэх, ажлын байранд нь тогтвор, суурьшилтай, урт хугацаанд ажиллуулах нөхцөлийг бүрдүүлэх, ажил олгогчид дэмжлэг үзүүлэх харилцааг зохицуулах талаар үнэлгээ хийсэн байдал: 
Одоо мөрдөж буй Нийгмийн даатгалын сангаас олгох ажилгүйдлийн тэтгэмжийн тухай хуулийн 13 дугаар зүйлд  "Ажил олгогч болон даатгуулагч 5 жил дараалан ажилгүйдлийн даатгалын сангаас тэтгэмж гаргуулаагүй бол дараагийн жилд төлөх даатгалын шимтгэлийг 10 хувиар хөнгөлнө. Энэхүү болзлыг үргэлжлүүлэн хангасан тохиолдол бүрт хөнгөлөлт 10 хувиар нэмэгдэх боловч түүний дээд хэмжээ нь жилд төлөх шимтгэлийн 50 хувиас хэтэрч болохгүй." гэж заасан.
Энэхүү хуулийн заалт нь ажил олгогчид шимтгэлийн хөнгөлөлт, даатгуулагчид тогтвор суурьшилтай ажиллах урамшууллын хөшүүрэг болж чадахгүй байна. 
Түүнчлэн даатгуулагчийн хөдөлмөрийн чадвар түр алдсаны, жирэмсний болон амаржсаны тэтгэмжийг ажил олгогчоор дамжуулан олгож байгаа нь шат дамжлага ихтэй тул даатгуулагч санхүүгийн эрсдэлд орсон хугацаандаа тэтгэмжээ авч чадахгүй байх нөхцөл үүсгээд байна. 
Даатгуулагчийг ажилгүй болохоос урьдчилан сэргийлэх, ажлын байранд нь тогтвор, суурьшилтай, урт хугацаанд ажиллуулах нөхцөлийг бүрдүүлэх, ажил олгогчид дэмжлэг үзүүлэх харилцааг хуульчлах асуудал зайлшгүй үгүйлэгдэж байсан. 
	Иймд даатгуулагчийг ажилгүй болохоос урьдчилан сэргийлэх, ажлын байранд нь тогтвор, суурьшилтай, урт хугацаанд ажиллуулах нөхцөлийг бүрдүүлэх зорилгоор дараах заалтыг тусгажээ.
13 дугаар зүйл.Шимтгэлийн хөнгөлөлт 13.1.Даатгуулагчийг тогтвор суурьшилтай ажиллуулан 3 жил дараалан ажилгүйдлийн даатгалын сангаас тэтгэмж гаргуулаагүй, Нийгмийн даатгалын ерөнхий хуулиар хүлээсэн үүргээ биелүүлсэн ажил олгогчийн сүүлийн жилд төлсөн ажилгүйдлийн даатгалын шимтгэлийн 15 хувиар тооцож ажил олгогчид 3 жил тутамд нэг удаа шимтгэлийн хөнгөлөлт үзүүлнэ.
13.2.Энэ зүйлийн 13.1-д заасан шимтгэлийн хөнгөлөлтийг дараа жилийн төлөх ажилгүйдлийн даатгалын шимтгэлээс хасч тооцно.
13.3.Ажил олгогчид шимтгэлийн хөнгөлөлт үзүүлэхтэй холбоотой журмыг Нийгмийн даатгалын үндэсний зөвлөл батална.



 	Энэхүү заалтууд нь ажил олгогч нь даатгуулагчийг тогтвор суурьшилтай ажиллуулах, даатгуулагчийн ажилгүй болохоос урьдчилан сэргийлэх улмаар урт хугацаандаа сангийн зардлыг бууруулах давуу талтай бөгөөд хуулийн төслийн үзэл баримтлалд дэвшүүлсэн зорилтыг хангаж байна. 

Зорилт 5.Дэлхий дахинаа коронавирус цар тахал дэгдэх нөхцөл байдалд ажил олгогч, даатгуулагчид богино хугацааны тэтгэмж олгох эрх зүйн зохицуулалт байхгүй, мөн сангийн хөрөнгийг хуульд зааснаас бусад зүйлд зарцуулах боломжгүй байдлаас болж шуурхай арга хэмжээ авахад хүндрэл үүсч байсан тул улс орныг хамарсан эдийн засгийн хүндрэлийн улмаас нийт аж ахуйн нэгж, байгууллагын үйл ажиллагаа доголдож, олонх аж ахуйн нэгж байгууллагад санхүүгийн хүндрэл үүсэх үед тодорхой дэмжлэг үзүүлэх нөхцөлийг бүрдүүлэхталаар үнэлгээ хийсэн байдал:

Өнөөдөр дэлхий нийтийг хамарсан цар тахлын хүнд үед улс орон бүр энэ аюулаас ард иргэдийнхээ эрүүл мэндийн хамгаалах, эдийн засгийн хүндрэлээс хэрхэн гарах,  хохирол багатай давах туулах стратеги, хөтөлбөр боловсруулан хэрэгжүүлж байна.

Ер нь  дэлхийн улс орныг  хамарсан хямрал, хүндрэлээс үүдэлтэй гадны хүчин зүйл, дотоодын давагдашгүй хүчин зүйлээс улбаатай бэрхшээл, эдийн засаг, санхүү, төлбөрийн чадварт сөргөөр нөлөөлөх үр дагавараас урьдчилан сэргийлэх арга хэмжээ авах, хохирол багатай даван туулахын тулд эрх зүйн зохицуулалтыг бий болгох шаардлага амьдралаас урган гарч байна.  

Иймээс Нийгмийн даатгалын сангаас олгох тэтгэмжийн тухай хуульд доор дурдсан зохицуулалтыг тусгасан нь ажил олгогч, даатгуулагчийн эрх ашиг, даатгалын үндсэн зарчим, концепцид нийцсэн зохицуулалт болсон гэж үнэлж байна. 
 
	17 дугаар зүйл.Тусгай зохицуулалт
17.1.Улс орныг хамарсан эдийн засгийн хүндрэлийн улмаас нийт аж ахуйн нэгж, байгууллагын үйл ажиллагаа доголдож, олонх аж ахуйн нэгж байгууллагын борлуулалтын орлого нь 50 ба түүнээс дээш хувиар буурсан үед дотоодын аж ахуйн нэгж, байгууллагад санхүүгийн дэмжлэг үзүүлэх, даатгуулагчид тэтгэмж олгох зэрэг харилцааг тусгай хуулиар зохицуулж болно.
17.2.Энэ зүйлийн 17.1-д заасан тусгай хуулиар зохицуулах санхүүгийн дэмжлэг, тэтгэмжид зарцуулах хөрөнгийн хэмжээг ажилгүйдлийн даатгалын сан болон улсын төсвөөс хариуцна.



2.“Практикт хэрэгжих боломж” шалгуур үзүүлэлтийн хүрээнд хийсэн үнэлгээ:

Хуулийн төсөлд тусгасан тэтгэмжийн төрөл, нөхцөл шалгуур, тэтгэмж бодох хувь хэмжээний зохицуулалт нь одоо хүчин төгөлдөр үйлчилж байгаа хууль тогтоомжийн зохицуулалттай ерөнхий зарчим, хэрэгжих байдлын хувьд ижил бөгөөд хууль 1995 оноос хойш хэрэгжсэн тул хуулийн төслийн зохицуулалт нь хэрэгжих боломжтой төдийгүй, хэрэгжүүлэгч байгууллагууд нь нэгэнт хүлээн зөвшөөрсөн зохицуулалт юм. 

Учир нь хүчин төгөлдөр үйлчилж байгаа Нийгмийн даатгалын сангаас олгох тэтгэвэр, тэтгэмжийн тухай хуулийн 18.1 дэх заалтад 5 жил хүртэл шимтгэл төлж ажилласан бол 50, 5-14 жил бол 55, 15-аас дээш жил бол 75 хувиар тэтгэмж бодохоор заасан заалттай уялдсан илүү нарийвчилсан заалт бөгөөд уг заалтыг хэрэгжүүлэхэд санхүүгийн нэмэлт эх үүсвэр, хүний нөөц шаардахгүй юм. 

Хүчин төгөлдөр үйлчилж байгаа Нийгмийн даатгалын сангаас олгох ажилгүйдлийн тэтгэмжийн тухай хуулийн 3.1 дэх заалтаар  дээрх харилцааг зохицуулж байна. Энэхүү хуулийн төслийн зохицуулалтад 24-60 сар шимтгэл төлсөн даатгуулагчид түүний хөдөлмөрийн хөлс, түүнтэй адилтгах орлогоос 45 хувиар тэтгэмж тооцож байсныг 50 хувь болгон нэмэгдүүлсэн. Энэ нь хуулийн хэрэгжилтэд тодорхой нөлөөлөл үзүүлэхгүй болно. 

Хүүхдээ асрах чөлөө авсан даатгуулагч эхийг хүүхдээ асрах чөлөө авсан мөн ажилдаа ороод 9 сар хүрээгүй байх үед байгууллага нь татан буугдах, дампуурах зэрэг өөрөөс үл хамаарах нөхцөлөөр ажилгүй болсон тохиолдолд ажилгүйдлийн даатгалын сангаас тэтгэмж олгохоор тусгасан нь даатгуулагчийг орлогогүй болох, өөр ажилд ортол нийгмийн баталгааг хангах зохицуулалт болсон байна.

Мөн даатгуулагч эхчүүдийн нийгмийн баталгааг хангасан тэтгэмжийн заалтуудыг нэмж тусгасан байна. Тухайлбал: Хуулийн төслийн 3.1.3-т “Эрүүл мэндийн тухай хуулийн 32.1 (Эхийн хэвлий дэх ураг удамшлын болон бие эрхтний гаж хөгжилтэй болох нь тогтоогдсон, эсхүл тухайн жирэмслэлт эх, ургийн амь насанд ноцтой аюул учруулж болох онцгой нөхцөлд жирэмсэн эх, шаардлагатай гэж үзвэл түүний нөхөр буюу гэр бүлийн гишүүн, асран хамгаалагч, харгалзан дэмжигчээс бичгээр зөвшөөрөл авч, их эмч нарын хамтын шийдвэрээр жирэмслэлтийг эмнэлгийн аргаар тасалж болно.)-д жирэмслэлтийг эмнэлгийн аргаар тасалж, үр хөндүүлсэн эхэд хөдөлмөрийн чадвар, түр алдсаны тэтгэмж, мөн хуулийн төслийн 6.1.3-т хүүхдээ 196-аас доошгүй хоног тээсэн, жирэмслэлтийг эмнэлгийн аргаар тасалж, үр хөндүүлсэн эхэд жирэмсний болон амаржсаны тэтгэмж, мөн хуулийн төслийн 7.1-д ихэр хүүхэд төрүүлсэн эхэд 140 ажлын өдрөөр тооцож, тэтгэмжийг тус тус олгохоор зохицуулсан нь чухал заалтууд болсон байна.

Хөдөлмөр эрхлэлтийг дэмжих тухай хуулийн 13.2-т “Ажилгүйдлийн даатгалын сангаас тодорхой нөхцөл, шаардлагыг хангасан ажил олгогчид ажлын байр хадгалах зорилгоор санхүүгийн дэмжлэг үзүүлнэ.” мөн хуулийн 13.3-д “Энэ хуулийн 13.2-т заасан санхүүгийн дэмжлэг олгох нөхцөл, шаардлагыг Нийгмийн даатгалын сангаас олгох ажилгүйдлийн тэтгэмжийн тухай хуулиар тогтооно.” гэж тус тус заасан байна.

Иймд ажил олгогчид 3 жил тутамд нэг удаа шимтгэлийн хөнгөлөлт үзүүлэх  зохицуулалт нь хуулийн төслийн үзэл баримтлалд заасан зорилгодоо хүрэх бүрэн боломжтой байх бөгөөд хуулийн төсөл боловсруулах болсон үндэслэл, шаардлагад бүрэн нийцсэн, энэхүү хуулийн төслийн нэмэлт зохицуулалтыг нийгмийн даатгалын байгууллага хэрэгжүүлэхэд санхүү, хөдөлмөр, хүн хүчний нөөц хүрэлцээтэй бөгөөд ажлын байрыг тогтвортой хадгалж, даатгуулагчийг орлогын бууралтаас хамгаалах, сангийн тогтвортой байдлыг хангахад эерэг нөлөө үзүүлнэ гэж үзэж байна.

3.“Ойлгомжтой байдлыг судлах” шалгуур үзүүлэлтийн хүрээнд хийсэн үнэлгээ:
Нийгмийн даатгалын сангаас олгох тэтгэмжийн тухай хуулийн төсөл Хууль тогтоомжийн тухай хуулийн 25.1.1-д зааснаар хүчин төгөлдөр  мөрдөгдөж байгаа хуулийн нийт заалтын 50-аас дээш хувьд нь нэмэлт, өөрчлөлт орж байгаа тул Хууль тогтоомжийн тухай хуулийн 29 дүгээр зүйлд заасан хууль тогтоомжийн төслийн эх бичвэрийн агуулгад тавих нийтлэг шаардлага, 30 дугаар зүйлд заасан хуулийн төслийн хэл зүй, найруулгад тавих нийтлэг шаардлагад нийцүүлэн боловсруулсан  эсэхийг хянах байдлаар үнэлгээ  хийлээ. 

Нийгмийн даатгалын сангаас олгох тэтгэмжийн тухай хуулийн төсөл нь шинэчилсэн найруулгын төсөл хэлбэрээр боловсруулагдаж нийтдээ 7 бүлэг, 19 зүйлтэй,  хуулийн төслийн бүтэц, хэлбэр, дугаарлалт хуульд заасан шаардлагыг хангасан байна. 

Бие даасан санаа бүрийг тусгай зүйлд тусгаж, заалт нь нэг өгүүлбэрээр илэрхийлэгдсэн, төслийн бүтэц нь Хууль тогтоомжийн тухай хуулийн 28.3-т заасанд нийцсэн байна.  
Хуулийн төслийг бүхэлд нь Хууль тогтоомжийн тухай хуулийн 29 дүгээр зүйлд заасан хууль тогтоомжийн төслийн эх бичвэрийн агуулгад тавих нийтлэг шаардлага, 30 дугаар зүйлд заасан хуулийн төслийн хэл зүй, найруулгад тавих нийтлэг шаардлагад нийцүүлэн боловсруулсан эсэхийг дараах асуултад хариулт өгөх замаар шалгалаа. 
 
	Хууль тогтоомжийн тухай хуулийн 29 дүгээр зүйлд заасан Хуулийн төслийн эх бичвэрийн агуулгад тавих нийтлэг шаардлага

	Хууль тогтоомжийн тухай хуулийн зохицуулалт
	Шаардлага хангасан эсэх

	29.1.1.Монгол Улсын Үндсэн хууль, Монгол Улсын олон улсын гэрээнд нийцсэн, бусад хууль, үндэсний аюулгүй байдлын үзэл баримтлалтай уялдсан байх;
	Шаардлага хангасан.

	29.1.2.тухайн хуулиар зохицуулах нийгмийн харилцаанд хамаарах асуудлыг бүрэн тусгасан байх;
	Шаардлага хангасан.

	29.1.3.тухайн хуулиар зохицуулах нийгмийн харилцааны хүрээнээс хальсан асуудлыг тусгахгүй байх;
	Шаардлага хангасан.

	29.1.4.тухайн хуулиар зохицуулах нийгмийн харилцаанд үл хамаарах хуульд нэмэлт, өөрчлөлт оруулах буюу хүчингүй болсонд тооцох тухай заалт тусгахгүй байх;
	Шаардлага хангасан.

	29.1.5.зүйл, хэсэг, заалт нь хоорондоо зөрчилгүй байх;
	Шаардлага хангасан.

	29.1.6.хэм хэмжээ тогтоогоогүй, тунхагласан шинжтэй буюу нэг удаа хэрэгжүүлэх заалт тусгахгүй байх;
	Шаардлага хангасан.

	29.1.7.бусад хуулийн заалтыг давхардуулан заахгүйгээр шаардлагатай бол түүнийг эш татах, энэ тохиолдолд эшлэлийг тодорхой хийж, хуулийн нэр болон хэвлэн нийтэлсэн албан ёсны эх сурвалжийг бүрэн гүйцэд заасан байх;
	Шаардлага хангасан.

	29.1.8.тухайн хуулиар зохицуулах нийгмийн харилцаа, хуулийн үйлчлэх хүрээ, эрх зүйн харилцаанд оролцогч хүн, хуулийн этгээдийн эрх, үүрэг, зохицуулалтад удирдлага болгох, харгалзан үзэх нөхцөл байдал, нийтийн эрх зүйн этгээдийн чиг үүрэг, эрх хэмжээ, тэдгээрийг биелүүлэх журам;
	Шаардлага хангасан.

	29.1.9.шаардлагатай тохиолдолд эрх зүйн хэм хэмжээг зөрчсөн этгээдэд хүлээлгэх хариуцлагын төрөл, хэмжээ, хуулийн хүчин төгөлдөр болох хугацаа, хууль буцаан хэрэглэх тухай заалт, хуулийг дагаж мөрдөх журмын зохицуулалт, бусад хуулийн зүйл, заалтыг хүчингүй болсонд тооцох, хасах заалт;
	Шаардлага хангасан..


	29.1.10.шаардлагатай тохиолдолд бусад хуульд нэмэлт, өөрчлөлт оруулах болон хууль хүчингүй болсонд тооцох тухай дагалдах хуулийн төслийг боловсруулсан байх;
	Хуулийн төслийн үзэл баримтлалд тусгасан нэмэлт, өөрчлөлт оруулах тухай хуулийн төслүүдийг боловсруулсан байна. 

	29.1.11.хуулийн төсөл нь хуулийн зорилго гэсэн зүйлтэй байж болох бөгөөд зорилгод тус хуулиар хангахаар зорьж байгаа иргэний үндсэн эрх, бэхжүүлэх үндсэн зарчим, хүрэх үр дүнг тусгана.
	Шаардлага хангасан

	Хууль тогтоомжийн тухай хуулийн 30 дугаар зүйлд заасан Хуулийн төслийн хэл зүй, найруулгад тавих нийтлэг шаардлага

	30.1.1.Монгол Улсын Үндсэн хууль, бусад хуульд хэрэглэсэн нэр томьёог хэрэглэх;
	Шаардлага хангасан

	30.1.2.нэг нэр томьёогоор өөр өөр ойлголтыг илэрхийлэхгүй байх;
	Шаардлага хангасан

	30.1.3.үг хэллэгийг монгол хэл бичгийн дүрэмд нийцүүлэн хоёрдмол утгагүй товч, тодорхой, ойлгоход хялбараар бичих;
	Шаардлага хангасан

	30.1.4.хүч оруулсан нэр томьёо хэрэглэхгүй байх;
	Шаардлага хангасан

	30.1.5.жинхэнэ нэрийг ганц тоон дээр хэрэглэх.
	Шаардлага хангасан


4.“Харилцан уялдаа” шалгуур үзүүлэлтийн хүрээнд хийсэн үнэлгээ:

	№
	Хуулийн нэр
	Хуулийн зохицуулалт заалт
	Нийгмийн даатгалын сангаас олгох тэтгэмжийн хуулийн төсөлтэй нийцсэн байдал

	1
	Монгол Улсын үндсэн хууль
	Арван зургадугаар зүйл
5/өндөр наслах, хөдөлмөрийн чадвар алдах, хүүхэд төрүүлэх, асрах болон хуульд заасан бусад тохиолдолд эд, мөнгөний тусламж авах эрхтэй;
	2.1.Тэтгэмжийн даатгалын сангаас дараах тэтгэмжийг олгоно: 
        2.1.1.хөдөлмөрийн чадвар түр алдсаны;
        2.1.2.жирэмсний болон амаржсаны;
        2.1.3.нас барсан даатгуулагчийн гэр бүлийн гишүүнд олгох.
2.2.Ажилгүйдлийн даатгалын сангаас дараах тэтгэмж, хөнгөлөлт олгоно: 
        2.2.1.ажилгүйдлийн тэтгэмж;
        2.2.2.шимтгэлийн хөнгөлөлт.

	
	
	Арван зургадугаар зүйл
12/төрийн байгууллага, албан тушаалтанд өргөдөл, гомдлоо гаргаж шийдвэрлүүлэх эрхтэй. Төрийн байгууллага, албан тушаалтан нь иргэдийн өргөдөл, гомдлыг хуулийн дагуу шийдвэрлэх үүрэгтэй;
	14.1.Даатгуулагч, иргэн тэтгэмж авах өргөдлөө нийгмийн даатгалын байгууллагад дараах хугацаанд цаасан эсхүл, цахим хэлбэрээр гаргана:
        14.1.1.хөдөлмөрийн чадвараа түр алдсаны, жирэмсний болон амаржсаны тэтгэмж авах даатгуулагч эрүүл мэндийн байгууллагаас олгосон эмнэлгийн хуудас авснаас хойш 4 долоо хоногийн дотор, хүндэтгэн үзэх шалтгаантай бол 6 сарын дотор;
        14.1.2.нас барсан даатгуулагчийн гэр бүлийн гишүүнд олгох тэтгэмж авах иргэн даатгуулагчийг нас барснаас хойш 6 долоо хоногийн, хэрэв хүндэтгэн үзэх шалтгаантай бол 6 сарын дотор; 
        14.1.3.ажилгүйдлийн тэтгэмж авах даатгуулагч ажлаас чөлөөлсөн тухай ажил олгогчийн шийдвэр гарсан өдрөөс хойш 4 долоо хоногийн дотор, хүндэтгэн үзэх шалтгаантай бол 3 сарын дотор.

	Нийгмийн даатгалын тухай хууль







































Хөдөлмөрийн тухай хууль
	6 дугаар зүйл. Нийгмийн даатгалын сангаас тэтгэвэр, тэтгэмж авах эрх
1.Нийгмийн даатгалын тухай хууль тогтоомжид заасан болзол журмын дагуу шимтгэл төлж нийгмийн даатгалд даатгуулсан иргэн хуульд заасан тэтгэвэр, тэтгэмж авах эрхтэй.
	3.1.Хөдөлмөрийн чадвараа түр алдахын өмнөх дараалсан 3 ба түүнээс дээш сар тэтгэмжийн даатгалын шимтгэл төлсөн доор дурдсан даатгуулагч хөдөлмөрийн чадвар түр алдсаны тэтгэмж авах эрхтэй:
 6.1.Тэтгэмжийн даатгалын шимтгэлийг нийтдээ 12 сар ба түүнээс дээш хугацаанд, үүнээс жирэмсний амралт авахын өмнөх сүүлийн 6 сард нь тасралтгүй төлсөн доор дурдсан даатгуулагч эх жирэмсний болон амаржсаны тэтгэмж авах эрхтэй:
8.1.Тэтгэмжийн даатгалын шимтгэлийг нийтдээ З6 сараас доошгүй хугацаанд төлсөн даатгуулагч ердийн өвчин, ахуйн ослын улмаас нас барсан бол түүний гэр бүлийн гишүүнд тэтгэмж олгоно.

	
	
	8 дугаар зүйл Тэтгэвэр, тэтгэмж, төлбөр олгох шийдвэр
1..Даатгуулагчийн өргөдөл, хуульд заасан бусад баримт бичгийг үндэслэн даатгуулагчид тэтгэвэр, тэтгэмж, төлбөр олгох тухай шийдвэрийг нийгмийн даатгалын байгууллага гаргана.
	15.1.Нийгмийн даатгалын байгууллага нь даатгуулагчийн тэтгэмж авахыг хүссэн өргөдлийг энэ зүйлийн 15.2-т заасан журмын дагуу бүрдүүлсэн баримт бичгийн хамт хүлээж авснаас хойш хөдөлмөрийн чадвар түр алдсаны, жирэмсний болон амаржсаны, ажилгүйдлийн тэтгэмж олгох асуудлыг 14 хоногийн дотор, нас барсан даатгуулагчийн гэр бүлийн гишүүнд олгох тэтгэмжийг 24 цагийн дотор тус тус шийдвэрлэнэ

	
	
	104 дүгээр зүйл.Жирэмсний болон амаржсаны амралт
104.1.Эхэд жирэмсний болон амаржсаны 120 хоногийн амралт олгоно.
104.2.Хүүхдээ 196, түүнээс дээш хоног тээгээд дутуу төрүүлсэн болон үр хөндүүлсэн, жирэмслэлтийг эмнэлгийн аргаар тасалсан, 196 хоног тээгээгүй боловч амьдрах чадвартай хүүхэд төрүүлсэн эмэгтэй хүнд энэ хуулийн 104.1-д заасан жирэмсний болон амаржсаны амралт олгоно.
104.3.Хүүхдээ 196 хоног хүртэл тээгээгүй дутуу төрүүлсэн болон үр хөндүүлсэн, жирэмслэлтийг эмнэлгийн аргаар тасалсан эмэгтэй хүнд өвчний учир чөлөөлөх ердийн журмыг баримтлан ажлаас чөлөө олгоно.

	6 дугаар зүйл. Жирэмсний болон амаржсаны тэтгэмж авах эрх
6.1.Тэтгэмжийн даатгалын шимтгэлийг нийтдээ 12 сар ба түүнээс дээш хугацаанд, үүнээс жирэмсний амралт авахын өмнөх сүүлийн 6 сард нь тасралтгүй төлсөн доор дурдсан даатгуулагч эх жирэмсний болон амаржсаны тэтгэмж авах эрхтэй:
   6.11.хүүхдээ 196-аас доошгүй хоног тээж төрүүлсэн эх;
   6.1.2.хүүхдээ 196 хоног хүртэл тээгээгүй боловч амьдрах чадвартай хүүхэд төрүүлсэн эх; 
  6.1.3.хүүхдээ 196-аас доошгүй хоног тээсэн энэ хуулийн 3 дугаар зүйлийн 3.1.4-т заасан эх. 
6.2.Жирэмсний болон амаржсаны тэтгэмжийг урьд нь авч байсан эх тэтгэмжийн даатгалын шимтгэлийг жирэмсний амралт авахын өмнөх сүүлийн 6 сард нь тасралтгүй төлсөн бол жирэмсний болон амаржсаны тэтгэмж авах эрх нь дахин үүснэ.

	4
	Хөдөлмөр эрхлэлтийг дэмжих тухай хууль
	6 дугаар зүйл.Хөдөлмөр эрхлэлтийг дэмжих үйл ажиллагааны төрөл, хэлбэр
6.1.Хөдөлмөр эрхлэлтийг дэмжих үйл ажиллагаа нь дараах төрөлтэй байна:
6.2.3.ажилгүйдлийн тэтгэмж олгох;

	2.2.Ажилгүйдлийн даатгалын сангаас дараах тэтгэмж, хөнгөлөлтийг олгоно: 
        2.2.1.ажилгүйдлийн тэтгэмж;
        2.2.2.шимтгэлийн хөнгөлөлт.


	
	
	 6.4.Ажилгүйдлийн даатгалын тэтгэмж  олгох нөхцөл, журмыг Нийгмийн даатгалын сангаас олгох ажилгүйдлийн тэтгэмжийн  тухай хуулиар зохицуулна.
	9.1.Ажилгүйдлийн даатгалын шимтгэлийг нийтдээ 24 сар ба түүнээс дээш хугацаанд, үүнээс ажилгүй болохын өмнөх сүүлийн 9 сард нь тасралтгүй төлсөн, хөдөлмөр эрхлэлтийн асуудал эрхэлсэн байгууллагад бүртгэлтэй, ажил идэвхтэй хайж байгаа Нийгмийн даатгалын сангаас олгох тэтгэврийн тухай хуульд заасан өндөр насны тэтгэврийн ердийн насанд хүрээгүй даатгуулагч ажилгүйдлийн тэтгэмж авах эрхтэй.
9.2.Ажилгүйдлийн тэтгэмж урьд нь авсан даатгуулагч ажилгүйдлийн даатгалын шимтгэлийг дахин 12 сар, үүнээс ажилгүй болохын өмнөх 3 сард нь тасралтгүй төлсөн бол ажилгүйдлийн тэтгэмж авах эрх нь дахин үүснэ. 

	
	
	13 дугаар зүйл.Ажил олгогчийг дэмжих
13.2.Ажилгүйдлийн даатгалын сангаас тодорхой нөхцөл, шаардлагыг хангасан ажил олгогчид ажлын байр хадгалах зорилгоор санхүүгийн дэмжлэг үзүүлнэ.
13.3.Энэ хуулийн 13.2-т заасан санхүүгийн дэмжлэг олгох нөхцөл, шаардлагыг Нийгмийн даатгалын сангаас олгох ажилгүйдлийн тэтгэмжийн тухай хуулиар тогтооно.

	13.1.Даатгуулагчийг тогтвор суурьшилтай ажиллуулан 3 жил дараалан ажилгүйдлийн даатгалын сангаас тэтгэмж гаргуулаагүй, Нийгмийн даатгалын ерөнхий хуулиар хүлээсэн үүргээ биелүүлсэн ажил олгогчийн сүүлийн жилд төлсөн ажилгүйдлийн даатгалын шимтгэлийн 15 хувиар тооцож ажил олгогчид 3 жил тутамд нэг удаа шимтгэлийн хөнгөлөлт үзүүлнэ. 
13.2.Энэ зүйлийн 13.1-д заасан шимтгэлийн хөнгөлөлтийг дараа жилийн төлөх ажилгүйдлийн даатгалын шимтгэлээс хасч тооцно.
13.3.Ажил олгогчид шимтгэлийн хөнгөлөлт үзүүлэхтэй холбоотой журмыг Нийгмийн даатгалын үндэсний зөвлөл батална. 

	4
	Эрүүл мэндийн тухай хууль
	38 дугаар зүйл. Эмнэлгийн магадлагаа  гаргах
38.1.Эмч, эмнэлгийн байгууллага дор дурдсан асуудлаар магадлагаа гаргана:
38.1.1.Монгол Улсын иргэн, тус улсад байнга буюу түр оршин суугаа гадаадын иргэн, харьяалалгүй хүн өвчлөх, осол, гэмтэлд өртөх, нас барах, төрөх, хиймэл эрхтэн хийлгэх, сувилуулах, хөл хоригдох, өвчтөн асрах;
38.1.2.хөдөлмөрийн чадвараа хагас болон бүрэн алдах;
	5.5.Даатгуулагчийн хөдөлмөрийн чадвар түр алдсан хугацааг ерөнхий эмч, их эмч, эрүүл мэндийн байгууллагын эмнэлэг хяналтын комисс тогтоож, даатгуулагчид эмнэлгийн хуудас олгоно. 
5.6.Энэ зүйлийн 5.5-д заасан эмнэлгийн хуудасны маягтын загвар, даатгуулагчид эмнэлгийн хуудас олгох журмыг эрүүл мэндийн асуудал эрхэлсэн төрийн захиргааны төв байгууллагын саналыг үндэслэн нийгмийн даатгалын асуудал эрхэлсэн Засгийн газрын гишүүн батална.

	
	
	32 дугаар зүйл.Эрүүл мэндийн байгууллагын тусгай эрх
32.1.Эхийн хэвлий дэх ураг удамшлын болон бие эрхтний гаж хөгжилтэй болох нь тогтоогдсон, эсхүл тухайн жирэмслэлт эх, ургийн амь насанд ноцтой аюул учруулж болох онцгой нөхцөлд жирэмсэн эх, шаардлагатай гэж үзвэл түүний нөхөр буюу гэр бүлийн гишүүн, асран хамгаалагч, харгалзан дэмжигчээс бичгээр зөвшөөрөл авч, их эмч нарын хамтын шийдвэрээр жирэмслэлтийг эмнэлгийн аргаар тасалж болно.
	 
3.1.4.Эрүүл мэндийн тухай хуулийн 32.1-д заасан үндэслэлээр үр хөндүүлсэн даатгуулагч эх.



Монгол Улсын Үндсэн хууль, Хөдөлмөрийн тухай, Нийгмийн даатгалын тухай, Хөдөлмөр эрхлэлтийг дэмжих тухай, Эрүүл мэндийн тухай зэрэг хуулиудад заасан богино хугацааны тэтгэмжтэй холбоотой харилцааг хуулийн төсөлд тусгасан холбогдох зүйл заалттай харьцуулсан дээрхи судалгаанаас үзэхэд харилцан уялдаатай, нийцэлтэй байна. 
 
5.“Зардал” шалгуур үзүүлэлтийн хүрээнд хийсэн үнэлгээ

Нийгмийн даатгалын сангаас олгох тэтгэмжийн тухай  хуулийн төсөлд  хийсэн зардлын тооцооны тайланг хавсаргав.

ТАВ.ҮР ДҮНГ ҮНЭЛЖ, ЗӨВЛӨМЖ ӨГСӨН БАЙДАЛ

Энэхүү үр нөлөөг тооцох үнэлгээг Хөдөлмөр, нийгмийн  хамгааллын яамнаас боловсруулсан “Нийгмийн даатгалын сангаас олгох тэтгэмжийн тухай хууль”-ийн төсөл, хуулийн төслийн үзэл баримтлалын хүрээнд хийлээ.  

Дүгнэлт

Хуулийн төслийг сонгон авсан шалгуур үзүүлэлт тус бүрийн дагуу хийсэн үнэлэлтийг нэгтгэн дараах дүгнэлтийг хийлээ.  

Зорилгод хүрэх байдал шалгуур үзүүлэлтээр:

Хуулийн төслийн зохицуулалт нь хуулийн төслийг боловсруулах болсон хэрэгцээ шаардлага, үндэслэлүүдтэй нийцэж байгаа болон үзэл баримтлалаар тодорхойлсон зорилгыг бүрэн илэрхийлж чадсан эсэхэд, мөн хуулийн төслийн зорилгыг уг хуулийн бусад зохицуулалтууд хангаж, илэрхийлж чадахаар бүрэн гүйцэд томьёологдсон эсэхэд үнэлгээ хийж, зохицуулалтууд нь зорилгод хүрэх боломжтой байдлаар томьёологдсон гэсэн дүгнэлтэд хүрсэн.

Практикт хэрэгжих боломж гэсэн шалгуур үзүүлэлтээр:
1.Даатгуулагчид тэтгэмжийн болон ажилгүйдлийн даатгалын сангаас олгох тэтгэмжийн харилцааг нэг хуулиар зохицуулах нь бүрэн хэрэгжих боломжтой.	
2.Хуулийн төсөлд ажил олгогчид үзүүлэх шимтгэлийн хөнгөлөлтийг ажилгүйдлийн даатгалын сангаас олгохоор зохицуулсан нь ажил олгогч, даатгуулагчийн хэрэгцээ шаардлагад нийцсэн хэдий ч хэрэгжилтийг хангах хүрээнд анхаарч ажиллах шаардлагатай. 	
3.Тэтгэмжийн даатгалын сангаас олгох тэтгэмжийг шимтгэл төлсөн хугацаанаас хамааруулан нарийвчлан тооцох, тэтгэмж олгох хугацаа болон ажилгүйдлийн даатгалын сангаас олгох тэтгэмжийн хувь хэмжээг нэмэгдүүлсэн хуулийн зохицуулалт нь бүрэн хэрэгжих боломжтой. 

Ойлгомжтой байдал шалгуур үзүүлэлтээр:

Хуулийн төсөл нь Хууль тогтоомжийн тухай хууль, Хууль тогтоомжийн төсөл боловсруулах аргачлалд заасан шаардлагыг хангасан байна. 

Харилцан уялдаа шалгуур үзүүлэлтээр:

Энэхүү шалгуур үзүүлэлтийн хүрээнд хуулийн төслийг Хууль тогтоомжийн төслийн үр нөлөөг үнэлэх аргачлалд заасны дагуу бусад хуулиудтай уялдсан байдал, чиг үүргийн давхардал байгаа эсэхийг харьцуулсан судалгаа хийх замаар шалгасан.

Хуулийн төслийн зүйл,  заалт нь Үндсэн хууль, бусад хуулиудад заасан тэтгэмжтэй холбоотой зохицуулалттай бүрэн уялдсан, харилцан хамааралтай, нийцлийг хангасан гэж дүгнэлээ. 

Зөвлөмж

Хуулийн төслийн үр нөлөөг үнэлж дараах зөвлөмжийг хууль санаачлагчид өгч байна.Үүнд:

1. Хуулийн төсөлд тусгасан даатгуулагчийг ажилгүй болохоос урьдчилан сэргийлэх, ажлын байрыг нэмэгдүүлэхэд зориулсан шимтгэлийн хөнгөлөлт олгохтой холбогдсон зохицуулалтыг журам, зохицуулалт хаанаас ямар байгууллага батлах тухайг нарийвчлан заах;

2. Улс орны эдийн засаг, санхүүгийн хямралын үед ажил олгогчид ажилгүйдлийн даатгалын сангаас санхүүгийн дэмжлэг үзүүлэх талаар хуулийн төсөлд тусгасан. Иймээс “эдийн засаг, санхүүгийн хямрал” болсон гэдгийг хэрхэн авч үзэх, ямар байгууллагаас мэдээлэл авах талаар тусгах.

------ оОо ------

